
Transcription
si ne voulez estre liberal du vostre, ne cherchez point les moyens de nous oster
l’honneur, & mettre un tel blasme sur nostre race : mais qui pourroit attendre pis
de son mortel & capital ennemy. C’est vous, c’est vous, Roy Edouard, qui ravissez à
ma fille l’honneur, à moy le contentement, à mes enfants la hardiesse de se
retrouver en public, à toute nostre maison son ancienne gloire : C’est vous qui
obscurcissez la clarté de mon sang, avec une tache si deshonneste & detestable,
que la memoire n’en sera jamais esteinte : C’est vous qui me contreignez d’estre le
ministre infame de la ruine totale de ma maison, & d’estre le rufien effronté de
l’honneur de ma fille. Pensez (Sire) que c’est vostre devoir, de me donner ayde &
faveur, quand les autres s’essayeroyent de me procurer tel vitupere : mais si
vousmesmes m’offensez, ou sera desormais mon secours ? Si la main qui me devoit
guerir, est celle qui me blesse, ou sera l’esperance de mon remede ? A ceste cause,
Monseigneur, si je me plains justement de vous, & si vous me donnez occasion
d'estendre mes cris jusques au ciel, soyez en juge, Monseigneur, car si vous voulez
despouiller ceste desordonnée affection, je n’en demande que vostre invincible et
genereux esprit pour

